
GOLKOKO gerraz 
aparte zerbait idaztea zaila den 
une honetan, iragarki bat ikusi 
dut oso ona, oso interesgarria. 
Oso ona iragarki bezala, eta oso 

interesgarria edukin bezala. Goseak jana dagoen 
mutiko beltz baten irudiaren azpian hau dakar: «La 
cocina vasca no llega aún a todos». 

Baina garbi ikusten da iragarki hori Golkoko gerra 
bukatu (?) aurretik pentsatua dagoela. Zeren eta 
aurrerantzean gauzak desberdin izango bait dira. 
Ordenu berria ezarriko bait da indarrean orain. Sad-
dam Hussein-ek, bistan da, hautsi egin zuen ordenu 
sakratu hori. Gure soldadu jator eta adoretsuek, 
zorionez, bere onera ekarri dute atzera Hussein-en 
desordenua. Bakean gaude orain, «en paz», umetan 
esaten genuen bezala. 

Eta orain nazioarteko ordenu berri bat jarriko da 
martxan. Ordenu berri hori indarrean jartzen denean, 
laster, euskal sukaldariek aukera izango dute beren 
jaki goxoak Iraken, Armenian, Palestinan, Nikara-
guan, Burundian, Angolan, Etiopian... banatzeko. 
Doan banatzeko, noski. 

Ordenu berri horri esker, eta Bushi esker (dena 
esan behar da, antiamerikanismo merketik ihesi), 
—eta, noski, ONUk antolaturik— hemendik aurre-
ra. Hirugarren Munduari ez zaio armarik salduko 
sekula. Jakiak eta eta botikak bai, horiek eman egin-
go zaizkio, eta ugari eman ere. Soldaduak ez baino 
medikuak bidaliko dira aurrerantzean. 

Horra nazioarteko ordenu berria. 
Hegoarekin zordun omen gara. Honela dio ira-

garkiak. Zordun bakarrik bagina, gaitz erdi. Zanpa-
tzaile eta hustiratzaile gara batez ere. Eta ez gutxiago 
Golkoko gerraren ondoren. Baietz nazioarteko or-
denu berri bedeinkatu hori, gutxienez, aurrekoa be-
zain zaharkitua izan! 


